
IN VITRO USULIDA EKINLARNI KO‘PAYTIRISH VA GEN BANKNI ISHGA 
TUSHIRISH ISTIQBOLLARI 

 
KAYPNAZAROV JANDOS JUMAMBETOVICH 

Qoraqalpog‘iston qishloq xo‘jaligi va agrotexnologiyalar  
instituti assistenti, q.x.f.f.d. (PhD) 

E-mail: jumambetovich@gmail.com 
https://orcid.org/0009-0007-0023-6960  
ORINBASAROV AJINIYAZ ASANOVICH 

O‘zbekiston Respublikasi Ekologiya, atrof-muhitni muhofaza qilish  
va iqlim o‘zgarishi vazirligi huzuridagi Orolbo‘yi xalqaro innovatsiya  

markazi kichik ilmiy xodimi 
PIRLANOVA BAXTIGUL SHARAPATOVNA 

O‘zbekiston Respublikasi Ekologiya, atrof-muhitni muhofaza qilish  
va iqlim o‘zgarishi vazirligi huzuridagi Orolbo‘yi xalqaro innovatsiya  

markazi kichik ilmiy xodimi 
AYTMURATOVA NILUFAR A'BILSEYT QIZI 

Qoraqalpog‘iston ilmiy-tajriba stansiyasi Cho‘l va o‘rmon o‘simliklarini 
yetishtirish va ko‘paytirish laboratoriyasi mudiri 

 
Annotatsiya. Mazkur maqolada in vitro texnologiyasi yordamida o‘simliklarni mikroko‘paytirishning 
nazariy va amaliy asoslari yoritilgan. O‘simlik to‘qimalarini steril sharoitda ko‘paytirishning asosiy 
bosqichlari, eksplantlarni sterilizatsiya qilish usullari hamda kallus hosil bo‘lishi, organogenez va 
somatik embriogenez jarayonlari tahlil qilingan. Shuningdek, in vitro texnologiyasining noyob va 
endemik o‘simlik turlarini saqlash, genetik resurslarni muhofaza qilish hamda gen banklarini 
shakllantirishdagi ahamiyati ko‘rsatib berilgan. Tadqiqot natijalari ushbu texnologiyaning 
Qoraqalpog‘iston Respublikasida agroekologik xavfsizlikni ta’minlash, biologik xilma-xillikni saqlash 
va qishloq xo‘jaligi ekinlarini samarali ko‘paytirishda istiqbolli yo‘nalish ekanligini tasdiqlaydi. 
Kalit so‘zlar: in vitro, mikropropagatsiya, eksplant, sterilizatsiya, kallus, organogenez, somatik 
embriogenez, gen bank, genetik resurslar, biologik xilma-xillik. 
 
Аннотация. В данной статье рассмотрены теоретические и практические основы 
микроклонального размножения растений с использованием технологии in vitro. 
Проанализированы основные этапы культивирования растительных тканей в стерильных 
условиях, методы стерилизации эксплантов, а также процессы каллусообразования, 
органогенеза и соматического эмбриогенеза. Особое внимание уделено значению технологии 
in vitro для сохранения редких и эндемичных видов растений, охраны генетических ресурсов 
и создания генетических банков. Результаты исследования показывают, что данная 
технология является перспективным направлением для обеспечения агроэкологической 
безопасности, сохранения биологического разнообразия и эффективного размножения 
сельскохозяйственных культур в Республике Каракалпакстан. 
Ключевые слова: in vitro, микроклональное размножение, эксплант, стерилизация, каллус, 
органогенез, соматический эмбриогенез, генетический банк, генетические ресурсы, 
биологическое разнообразие. 
 
Abstract. This article discusses the theoretical and practical aspects of plant micropropagation using 
in vitro technology. The main stages of plant tissue culture under sterile conditions, methods of 
explant sterilization, and the processes of callus formation, organogenesis, and somatic 

https://orcid.org/0009-0007-0023-6960

embryogenesis are analyzed. Particular attention is given to the role of in vitro technology in the 
conservation of rare and endemic plant species, preservation of genetic resources, and establishment 
of gene banks. The results indicate that this technology is a promising approach for ensuring 
agroecological security, conserving biodiversity, and improving the efficient propagation of 
agricultural crops in the Republic of Karakalpakstan. 
Keywords: in vitro, micropropagation, explant, sterilization, callus, organogenesis, somatic 
embryogenesis, gene bank, genetic resources, biodiversity. 

 
KIRISH 
Bugungi kunda qishloq xo‘jaligi hamda o‘simliklar yetishtirish sohasida 

zamonaviy va innovatsion texnologiyalardan foydalanish muhim ahamiyat kasb 
etmoqda. Iqlim o‘zgarishlari kuchayib borayotgan hamda tabiiy resurslar 
cheklanayotgan sharoitda o‘simliklarning sog‘lom va sifatli ko‘chatlarini qisqa 
muddatda ko‘paytirish zarurati ortib bormoqda. Shu sababli in vitro (lotincha 
“shisha ichida”) usuli, ya’ni steril laboratoriya muhitida maxsus oziqa muhitlari 
yordamida o‘simliklarni o‘stirish texnologiyasi eng samarali usullardan biri 
sifatida keng qo‘llanilmoqda.  

 
ADABIYOTLAR TAHLILI 
Bu borada bir qator olimlar tomonidan o‘simliklarni sog‘lom va stress 

omillariga chidamli qilib yetishtirish bo‘yicha ilmiy tadqiqotlar olib borilgan. 
Muhammad Iqbol va hamkorlarining tadqiqotlarida elita bug‘doy (Triticum 
aestivum L.) navlarining kallogenezi va regeneratsiya potensiali in vitro 
sharoitida o‘rganilgan. Tadqiqot natijalariga ko‘ra, yorug‘lik sharoitida hosil 
bo‘lgan kalluslar oltin-jigarrang rangda, quruq tugunli va silliq bo‘lib, zich hamda 
kamroq embrion hosil qilgan. Qorong‘i sharoitda esa kalluslar oqdan sarg‘ish-oq 
ranggacha bo‘lib, quruq tugunli va zich tuzilishga ega hamda ko‘proq embrion 
hosil qilgan. Kallus induksiyasi va regeneratsiyasi uchun eng yaxshi natijalar 
barcha bug‘doy navlari bo‘yicha 24 ± 1 °C haroratda olinganligi qayd etilgan [1]. 

Kumar N. va Reddy M.P.ning fikricha, o‘simliklarni in vitro sharoitida 
muvaffaqiyatli ko‘paytirish texnologiyasi hozirgi kunda tijorat maqsadlarida keng 
qo‘llanilmoqda. Dunyo bo‘ylab ko‘plab tijorat laboratoriyalari va milliy ilmiy 
institutlar in vitro kulturadan o‘simliklarni tez ko‘paytirish, germoplazmani 
saqlash, patogenlardan xoli material olish, genetik manipulyatsiyalarni amalga 
oshirish hamda ikkilamchi metabolitlar ishlab chiqarishda foydalanmoqda. 

Yillik o‘simliklar odatda in vitro sharoitida yetishtiriladi. Olimlarning 
ta’kidlashicha, o‘simliklarni keng ko‘lamda ko‘paytirishda mikroko‘paytirish 
texnologiyasining yuqori salohiyatidan mahsulot tannarxini kamaytirish orqali 
samarali foydalanish mumkin. Somatik embriogenez esa kriokonservatsiya, 
rivojlanish jarayonlarini o‘rganish, mutatsiyalarni aniqlash va genetik 
transformatsiyani amalga oshirish imkonini beradi. So‘nggi yillarda o‘simlik 
hujayralarini genetik manipulyatsiya qilish sohasidagi yutuqlar o‘simliklarni 
yaxshilashning yangi imkoniyatlarini yaratdi va bu jarayonlar ko‘p jihatdan 
to‘qima kulturasi texnologiyalariga bog‘liq ekanligi ta’kidlangan [2]. 

So‘nggi o‘n yilliklarda oziq-ovqat ishlab chiqarish hamda farmatsevtika 
sanoati ehtiyojlari uchun o‘simlik xomashyosiga bo‘lgan talab sezilarli darajada 
ortib bormoqda. Farmatsevtika kompaniyalari tez kamayib borayotgan tabiiy 
manbalardan olinadigan katta hajmdagi xomashyoga muhtojdir. Yovvoyi 
tabiatdan yig‘ib olinadigan o‘simliklar tijorat maqsadida foydalaniladigan o‘simlik 
xomashyosining 80–90 foizini tashkil etadi. Shu sababli so‘nggi yillarda o‘simlik 
biomassasining muqobil va qayta tiklanuvchi manbalariga, ayniqsa noyob hamda 
endemik o‘simlik turlariga bo‘lgan ehtiyoj yanada ortib bormoqda [3,4]. 

 
MATERIALLAR VA USLUBLAR 
Mikropropagatsiya — o‘simlik to‘qimalarini maxsus oziqa muhitida steril 

sharoitda o‘stirish orqali ko‘paytirish usuli hisoblanadi. Ushbu usul yordamida 
genetik jihatdan bir xil, sog‘lom va viruslardan xoli o‘simliklar olish mumkin. 
Mikropropagatsiya jarayoni quyidagi bosqichlarni o‘z ichiga oladi: 

Eksplantni tanlash va ajratish; 
Sterilizatsiya qilish; 
Oziqa muhitiga o‘tkazish; 
Regeneratsiya va ildizlantirish. 
 
NATIJALAR VA MUHOKAMA 
Tadqiqotlar shuni ko‘rsatadiki, in vitro ko‘paytirish texnologiyasi yordamida 

qisqa muddat ichida ko‘plab sog‘lom o‘simlik namunalarini olish mumkin. 
Ayniqsa, endemik va kamyob turlarni, shuningdek seleksiya hamda farmatsevtika 
ahamiyatiga ega o‘simliklarni ko‘paytirishda ushbu usul yuqori samaradorlikka 
ega. Eksplantlarni sterilizatsiya qilish bosqichi texnologiyaning eng muhim 
jarayonlaridan biri hisoblanadi. Oqartiruvchi gipoxlorit eritmalari, etil spirti, 
vodorod peroksid kabi vositalardan foydalanish orqali yuqori darajadagi sterillik 
ta’minlanadi. 

In vitro ko‘paytirishning nazariy asoslari. In vitro — sun’iy oziqa muhitida va 
steril sharoitda o‘simlik to‘qimalarini o‘stirish hamda ko‘paytirish 
texnologiyasidir. Sterilizatsiya va inokulyatsiya jarayonlari odatda laminar havo 
oqimi shkaflarida amalga oshiriladi. Bu esa to‘qimalarning tashqi 
mikroorganizmlar bilan ifloslanishining oldini oladi. Inkubatsiya jarayoni 
harorat, yorug‘lik sifati, yorug‘lik intensivligi hamda fotoperiod (kun uzunligi) 
nazorat qilinadigan sharoitlarda olib boriladi. O‘stirish muhiti esa o‘simliklarning 
normal o‘sishi va rivojlanishi uchun zarur bo‘lgan barcha oziq moddalar, 
vitaminlar hamda o‘sish regulyatorlarini o‘z ichiga oladi [6]. 

Ko‘pincha sterilizatsiya jarayoni bir necha bosqichda amalga oshiriladi. 
Dastlab eksplantlar yuvuvchi vositalar hamda fungitsidlar saqlovchi eritmalar 
bilan ishlov beriladi. Keyingi bosqichda esa zamburug‘ va bakteriyalarni yo‘q 
qilish maqsadida kuchli sterilizatorlardan foydalaniladi. Bular qatoriga gipoxlorit 
(10–40%), etanol (20–100%), simob xlorid (0,2–2%), mis sulfat (0,2–2%), 
vodorod peroksid (1–20%) va kumush nitrat (0,1–2%) eritmalari kiradi. 

Mazkur bosqichdagi asosiy muammolardan biri eksplantlarning zararlanishi 
yoki nobud bo‘lishidir. Sterilizatsiya rejimini tanlash ayrim hollarda bir yilgacha 
davom etishi mumkin va har doim ham ijobiy natija bermaydi. O‘simliklarni 
kulturaga kiritishda yana bir muhim muammo ichki infeksiya hisoblanadi. Bu 
holat eksplant to‘qimalarida mavjud bo‘lgan hamda immunitetning zaiflashuvi 
natijasida faollashadigan zamburug‘lar yoki bakteriyalarning rivojlanishi bilan 
bog‘liq [5]. 

In vitro jarayonining asosiy bosqichlari. In vitro ko‘paytirish texnologiyasi 
odatda to‘rt asosiy bosqichdan iborat: 

1-bosqich. Eksplantni ajratish va sterilizatsiya qilish. Eksplantlar gipoxlorit, 
etanol, HgCl₂ (simob xlorid) kabi sterilizatorlar yordamida dezinfeksiya qilinadi. 

2-bosqich. Kallus hosil qilish. Fitogormonlar ta’sirida hujayralarning 
bo‘linishi va o‘sishi rag‘batlantirilib, kallus to‘qimasi hosil qilinadi. 

3-bosqich. Organogenez yoki somatik embriogenez. Kallus to‘qimasidan 
kurtaklar va ildizlarning shakllanishi ta’minlanadi hamda yangi o‘simlik 
regeneratsiyasi amalga oshiriladi. 

4-bosqich. O‘simliklarni adaptatsiyalash. Laboratoriya sharoitida o‘stirilgan 
o‘simliklar bosqichma-bosqich tashqi muhitga moslashtirilib, tuproq sharoitiga 
ko‘chirib o‘tkaziladi. 

Arunda o‘simligini in vitroda ko‘paytirish boshqichlari 1-rasmda keltirilgan. 
 

 

1-rasmda arundani in vitro kopaytirish usullari ifodalangan 

In vitro texnologiyasining afzalliklari. In vitro texnologiyasi quyidagi 
afzalliklarga ega: 

qisqa muddat ichida ko‘p miqdorda sog‘lom va bir xil genotipga ega 
o‘simliklar olish imkonini beradi; 

virus va boshqa patogenlardan xoli (virus-free) o‘simlik materiallarini 
yaratishga xizmat qiladi; 

noyob, endemik va yo‘qolib ketish xavfi ostidagi o‘simlik turlarini saqlash 
imkonini beradi; 

ilmiy tadqiqotlar uchun qimmatli genetik resurslar bazasini shakllantiradi. 
Seleksiya dasturlarining samaradorligini oshirish va yangi navlar yaratish 

jarayonlarini jadallashtiradi. Arunda o‘simligini in vitroda ko‘paytirish 
boshqichlari 2,3,4--rasmlardada keltirilgan. 
 
 
 
 
 

2.3.4-rasm. Laborotoriya muhitida yetishtirilaytgan arunda  
va boshqoda ekinlar tasvirlangan 

 
XULOSA 
In vitro texnologiyasi zamonaviy biologiya, qishloq xo‘jaligi va farmatsevtika 

sohalarida muhim ahamiyat kasb etib, noyob hamda iqtisodiy jihatdan qimmatli 
o‘simlik turlarining ko‘paytirish imkoniyatlarini kengaytiradi. Mazkur 
texnologiya yordamida ekologik jihatdan xavfsiz, yuqori sifatli va genetik 
barqaror o‘simlik materiallarini olish mumkin. 

Tadqiqot natijalari shuni ko‘rsatadiki, in vitro ko‘paytirish usuli qisqa 
muddatda sog‘lom va viruslardan xoli ko‘chatlar yetishtirish, noyob hamda 
endemik o‘simlik turlarini saqlash, shuningdek, seleksiya va ilmiy-tadqiqot 
ishlarini samarali tashkil etishda muhim ahamiyatga ega. 

In vitro usuli asosida ekinlarni ko‘paytirish va gen bankini shakllantirish 
nafaqat ilmiy yutuq, balki Qoraqalpog‘iston Respublikasining agroekologik 
xavfsizligini ta’minlash, biologik xilma-xillikni saqlab qolish, qimmatli genetik 
resurslarni muhofaza qilish hamda eksport salohiyatini oshirishning muhim 
omillaridan biri hisoblanadi. 

Hozirgi kunda ushbu yo‘nalishda dastlabki amaliy va ilmiy tadqiqot ishlari 
olib borilmoqda. Kelgusida in vitro laboratoriyalarining moddiy-texnik bazasini 
mustahkamlash, gen bank fondini kengaytirish va mahalliy o‘simlik turlarini 
saqlash bo‘yicha tadqiqotlarni yanada rivojlantirish maqsadga muvofiqdir. 

